
Il-ħarsien tad-drittjiet 

 

Qed ngħixu f’soċjetà li tgħożż ħafna d-drittijiet tal-bniedem, bħalma huwa d-dritt għax-xogħol, 

fis-sens li kull bniedem tingħatalu l-opportunità li jkollu impieg li jassigura l-għajxien tiegħu. 

Hekk ukoll id-dritt tal-espressjoni, li wieħed jistqarr dak li hemm f’moħħu u f’qalbu.  Nista’ 

nagħmel lista sħiħa ta’ dawn id-drittijiet li fihom infushom huma ħaġa pożittiva ħafna. Dan 

huwa akkwist li għamlet is-soċjetà. Ikun ħasra jekk dawn id-drittijiet ma jkunux irrispettati, u 

jkun dnub tagħna jekk naraw dawn id-drittijiet fundamentali tal-bniedem jintrifsu  u nagħżlu li 

nibqgħu siekta u passivi.  

 

Is-sens reliġjuż fil-bniedem u d-dritt għal-libertà reliġjuża 

 

Issa f’din il-lista ta’ drittijiet umani, hemm id-dritt għal-libertà reliġjuża. Il-bniedem, min-

natura tiegħu, huwa reliġjuż u meta aħna nippruvaw nifgaw jew noħonqu dan is-sens reliġjuż 

fil-bniedem, aħna mhux veru nkunu qed nirrispettaw id-drittijiet ta’ kull persuna u lanqas ma 

nkunu verament qed nitħabtu biex nibnu soċjetà li tirrispetta d-drittijiet tal-bniedem. Nixtieq li 

nkunu aktar konxji minn dak li qed jiġri ħalli nkomplu nagħmlu l-ħila tagħna biex dan is-sens 

reliġjuż jiġi mħares, mgħejjun u ċċarat speċjalment fiż-żgħar tagħna. Aħna fid-dmir li ma 

nħallux lil min jifga dan is-sens reliġjuż fiċ-ċkejknin. Hekk kif aħna ġustament nitkellmu meta 

d-dritt tax-xogħol ma jkunx irrispettat, daqshekk ieħor aħna fid-dmir li nitkellmu meta dan is-

sens reliġjuż ikun imkasbar u nkunu nonqsu jekk ma ngħinuhomx jikkuraw dan is-sens reliġjuż 

– fis-sens li ngħinuhom jikbru u jinfetħu għal Alla.  

 

Għażilna li llum niġu fuq l-għatba ta’ dawn it-tempji tal-Ġgantija, patrimonju storiku ta’ 

pajjiżna u taċ-ċiviltà, biex niftakru li iktar minn tlett elef sena qabel Kristu, dawk li kienu 

jabitaw dawn il-gżejjer kellhom dan is-sens reliġjuż. Kien għalhekk li bnew dan it-tempju 

għall-kult reliġjuż.  

 

Naturalment din kienet reliġjon naturali maħluqa mill-bniedem biex jissodisfa dan is-sens 

reliġjuż tiegħu. Ir-reliġjon naturali titlaq minn isfel għal fuq.  Il-bniedem ħoloq hu x-xbieha ta’ 

alla u hu nnifsu ta t-titli lil alla, bħalma tixhed l-istatwa ta’ alla tal-fertilità.  

 

Ir-rivelazzjoni ta’ Alla fi Kristu 

 

Imma dan is-sens reliġjuż kellu bżonn jiġi kkultivat. Għalhekk Alla ta’ Sidna Ġesù Kristu, 

f’mument tal-istorja, jidħol fi djalogu mal-bniedem. Dan li hu Alla ta’ Abraham, Alla ta’ Iżakk, 

Alla ta’ Ġakobb, Alla ta’ missirijietna.  Imbagħad, kif jikteb San Pawl fl-ittra tiegħu lill-Galatin, 

meta waslet il-milja taż-żminijiet Alla bagħat lil Ibnu fostna. Għalhekk illejla ridna nagħmlu 

stqarrija tal-fidi flimkien, mhux biss billi ġejna ħdejn il-Ġgantija, imma ġejna taħt id-dell tal-

Kurċifiss: l-Iben ta’ Alla li sar bniedem u ta ħajtu għalina! Ġesù Kristu li ġie fostna biex 

jgħinna nimmaturaw dan is-sens reliġjuż u naraw lil Alla kif inhu u mhux kif nistgħu 

nimmaġinawh aħna. F’Ġesù aħna rajna lil Alla li ma jidhirx. Permezz ta’ Ġesù waslitilna l-

Kelma t’Alla u hekk nafu li għandna l-Bxara t-Tajba ta’ Alla! 



 

Aktar ’il fuq għedt li tkun ħasra jekk noqtlu s-sens reliġjuż fil-bniedem għax il-bniedem ma 

jistax jgħix jekk f’ħajtu ma jkollux riferiment għal Alla! Tkun ommissjoni serja jekk aħna l-

kbar ma nikkurawx dan is-sens reliġjuż fiċ-ċkejknin tagħna. Infatti nara l-urġenza li ngħinu liż-

żgħar ikabbru fihom dan is-sens reliġjuż, li fid-dawl ta’ Kristu nsejħulu s-sens reliġjuż Kristjan.  

 

Alla fi djalogu mal-bniedem 

 

Kif ġara lil Pietru f’Ċesarija ta’ Filippi, illum ukoll Alla għadu jinbixna bid-domandi biex aħna 

nweġbuh. Dan id-djalogu tal-fidi bejn Alla u l-bniedem għadu għaddej illum ukoll. Permezz ta’ 

Ġesù Kristu u permezz tal-Knisja, Alla għadu jagħmlilna dawn il-mistoqsijiet dwar is-sens 

veru tal-ħajja. Ħafna drabi aħna nagħmlu l-mistoqsija lil Alla u ninsew li Alla nnifsu, li għandu 

interess f’kull wieħed u waħda minna, ukoll jistaqsina. Jien tiġini f’moħħi l-mistoqsija li 

għamel lil Abel fil-ġnien tal-Għeden: “Fejn int”? Alla għadu jagħmlilna din il-mistoqsija biex 

kull wieħed minna jkun jaf fejn hu qiegħed! L-istess mistoqsija Alla jagħmilha lill-familja u 

lis-soċjetà li ħafna drabi faċli jitilfu d-direzzjoni!   

 

L-istqarrija tal-fidi f’Ġesù 

 

Lil Pietru u lill-Appostli Ġesù staqsiehom: “Min jgħidu n-nies li jien?” Din id-domanda issir 

lilna wkoll llum. Imma hemm ir-riskju li t-tweġiba tagħna tkun bħal tad-dixxipli li qalulu li 

hemm min jgħid li hu Ġwanni l-Battista, Elija jew xi wieħed mill-profeti. Dawn kienu kollha 

nies tal-imgħoddi – nies li mietu! Din hija r-reliġjon tal-Ġgantija. Il-“Ġgantija” tirrappreżenta 

reliġjon tal-passat filwaqt li r-reliġjon ta’ Kristu hija xi ħaġa totalment differenti għaliex Ġesù, 

li miet fuq is-salib, qam mill-mewt u huwa preżenti fostna! Għalhekk irid ikun l-Ispirtu s-Santu 

li jgħinna biex, bħal Pietru, nagħmlu dik l-istqarrija tal-fidi: “Inti Kristu l-Iben ta’ Alla l-ħaj”. 

Bl-għajnuna tal-grazzja ta’ Alla, naslu wkoll biex din l-istqarrija tal-fidi ma tkunx biss 

espressjoni verbali u kulturali, imma tissarraf f’għażliet prattiċi li nagħmlu fil-ħajja. Għalina, 

Ġesù huwa xi ħaġa aktar minn persuna storika li elfejn sena ilu għex fil-Palestina! Aħna 

nistgħu nagħmlu esperjenza personali tiegħu, liema esperjenza ġġib bidla fil-ħajja tagħna. 

 

Jekk aħna jkollna din il-fidi u nagħmlu din l-istqarrija bil-fomm u bil-mod kif aħna ngħixu, jien 

ngħid li Kristu jgħidilna dak li qal lil Pietru: “Nagħtikom is-setgħa li torbtu u tħollu”.  Dan il-

passaġġ normalment norbtuh mas-setgħa li Kristu ta lill-Knisja biex tħoll ir-rabta u l-għoqda 

tad-dnub; imma nixtieq ninterpreta din is-setgħa f’sens iktar wiesa’. Huwa fatt li f’ħajjitna 

diversi drabi jkollna bżonn l-għajnuna ta’ Alla biex norbtu fis-sod it-tajjeb li għandna, bħal 

meta ma nkunux nixtiequ nitilfu ċerti valuri, xi ħbiberija, xi relazzjoni, eċċ. Normalment 

nippruvaw nagħmlu ħilitna biex elementi bħal dawn ma jaħarbulniex minn idejna! Imma min-

naħa l-oħra, hemm ċirkustanzi fejn inkunu nixtiequ li jkollna l-abbiltà li nħollu l-problemi li, 

bħal għoqod, jafu jtaqqlulna l-ħajja individwali u soċjali tagħna!  Iva, l-istqarrija tal-fidi tagħna 

f’Ġesù Kristu, l-Iben ta’ Alla l-ħaj, tagħtina l-ħila li nkunu kapaċi norbtu dak li nkunu rridu 

nibqgħu nħaddnu u li nħollu dak li rridu neħilsu minnu!   

 

Meta għamel din l-istqarrija ta’ fidi fi Kristu, Pietru sar bniedem ġdid b’missjoni ġdida. Ġesù 

qallu: “Inti Pietru u fuq din il-blata jiena nibni l-Knisja tiegħi”. Jekk aħna, bl-għajnuna tal-

Ispirtu s-Santu u bl-għajnuna ta’ xulxin, naslu biex nagħmlu din l-istqarrija fi Kristu, mhux biss 

insiru bnedmin ġodda, imma nkunu nistgħu nagħtu bidu għal umanità ġdida – inkunu nistgħu 

nwelldu ċiviltà ġdida ta’ mħabba u sliem għalina u għal uliedna. 

 



Għalhekk irroddu ħajr lil Alla li fil-providenza tiegħu bagħtilna lil Pawlu li għenna nagħmlu l-

passaġġ minn reliġjon naturali għal dik Kristjana. Kien l-Appostlu Missierna li tana l-kelma, il-

Vanġelu, li aħna emminna li fih il-kliem tal-ħajja. Pawlu tana wkoll l-għejjun tal-grazzja li 

huma s-sagramenti, partikularment l-Ewkaristija. Fuq kollox San Pawl iħeġġiġna biex ma 

nittraskurawx id-djalogu tagħna ma’ Alla permezz tat-talb. Huwa b’dawn l-għajnuniet li aħna 

nistgħu nissaħħu fil-fidi fi Kristu li jagħtina l-qawwa biex “norbtu” u “nħollu” u hekk nagħrfu 

npoġġu l-pedamenti għal futur ġdid għalina u għal uliedna! 

 

Is-Sagrament tal-Konfermazzjoni jfisser nagħżlu lil Kristu 

 

Għeżież adolexxenti, naf li f’Mejju li ġej intom ser tirċievu l-Ispirtu s-Santu fis-sagrament tal-

Konfermazzjoni. Il-preżenza tagħkom fostna – fil-familja, fl-iskola, fil-gruppi, eċċ., tfisser 

ħafna! Meta tkunu d-dar, x’ħin tmorru l-iskola u x’ħin tkunu fiċ-ċentri parrokkjali għidulna xi 

tfisser għalikom din l-għażla mill-ġdid favur Kristu li ser tagħmlu dakinhar tas-sagrament tal-

Griżma tal-Isqof!  Tkunu tgħinu lilna l-adulti meta tfissrulna kif is-sens reliġjuż li hemm fikom 

issa qegħdin tissodisfawh għax iltqajtu mal-Iben ta’ Alla li sar bniedem.  B’dan il-mod intom 

tkunu qegħdin tagħmlu l-istqarrija tagħkom fi Kristu bħala l-Iben t’Alla. Meta tistqarru l-fidi 

tagħkom fi Kristu, intom mhux biss tkunu tagħtu xhieda li tqajjem f’ħaddieħor id-don tal-fidi, 

imma l-fidi tagħkom stess tistagħna! 

 

Minn qalbi ngħid grazzi lill-ġenituri tagħkom, li huma l-ewwel xandara ta’ Kristu għalikom; 

infisser il-gratitudni tiegħi lejn il-katekisti u l-għalliema tagħkom u lejn dawk kollha li, b’mod 

jew ieħor, qed jakkumpanjawkom ħalli f’Mejju li ġej intom tersqu biex tirċievu l-Ispirtu s-

Santu u hekk tkunu mudell għalina, kbar u żgħar, ta’ xi tfisser nerġgħu nagħżlu lil Kristu fil-

ħajja tagħna. Dan jgħinna nkomplu ngħassu fuqna nfusna biex, filwaqt li nevitaw li jkollna fidi 

naturali, nissaħħu fil-fidi Kristjana. 

 

 


